
				Capítulo 1

				Secuestro e despedida

				A miña vida cambiou tanto que agora mesmo o pasado parece unha invención ou un soño. No máis profundo do meu ser canino eu sei que todo foi real: a miña cama xigante, a casa de varios pisos con vistas ao mar, as sesións de beleza, os directos que facía coa miña humana, todos os corazóns que recibía a través das redes sociais… Eu era unha estrela. Polo menos, funo ata que á miña dona Eli a levou unha onda mentres gravaba unha práctica de ioga subida nunha rocha.

				Desde entón, pasoume de todo: perdín o pelo polo estrés, sobrevivín comendo sobras do lixo, perdín a conta da última vez que me bañei, teño unha carracha falante… E, por riba, estanme a secuestrar. 

			

		

		
			
				—Deberías estar agradecido de coñecerme —repróchame Superferolítica, a carracha que vive no meu pescozo.

				Eu quero contestarlle algunha grosaría, pero nestes momentos vénme regular porque unha 

				nena me está a secuestrar, vai correndo comigo no colo e non teño tempo para discutir. 

				A miña secuestradora chámase Anxélica, ten uns nove anos e leva posta unha camiseta onde saio eu na miña época dourada; teño lazos na cabeza e o meu pelo está liso, relucente e sen calvas. Esta nena é a miña fan, recoñeceume e decidiu que agora é a miña nova dona. Aínda que eu non queira. 

				—SOCORRO! —ouveo con desespero.

				—Eu tamén estou suuuuupercontenta de que a partir de agora vaiamos vivir xuntos —contéstame a nena, que parece entender o que lle peta—. Verás que ben te sentes en canto te meta na bañeira e che quite os bichos e a caca.

			

		

		
			
				Teño

				medo...

				E non me estraña, esta nena é coma un pesadelo. Por primeira vez desde que Superferolítica e eu nos coñecemos, penso nela e abrándaseme un pouco o corazón. Poida que sexa a carracha máis insoportable que existe no planeta Terra, pero eu non quero que lle pase nada malo. E esta nena vaina liquidar sen contemplacións.

				—Escóitame ben. Tes que soltarte do meu pescozo e escapar —explícolle a Superferolítica.

				—Dis iso para librarte de min, estás a aproveitar a ocasión —contéstame, aínda que percibo na súa voz que realmente non pensa o que acaba de dicir.

				—Digo iso porque non me gustaría ver como te esmagan. E iso é o que vai facer esta nena. Pisarte ata que as túas tripas saian disparadas facendo chof.

				—Odio ese son. É o son da morte.

				—Chof, chof, chof! —repito, para que se decida dunha vez. Veña, sóltate xa.

				—E onde vou?

